
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

কথা
৩৫৩




কহিল ফিরায়ে মুখ, ‘যাও যাও ফিরে,

মোরে ছেড়ে চলে যাও।’ নারী নতশিরে

ক্ষণতরে রহিল নীরবে। পরক্ষণে

ভূতলে রাখিয়া জানু যুবার চরণে

প্রণমিল; তার পরে নামি নদীতীরে

আঁধার বনের পথে চলি গেল ধীরে,

নিদ্রাভঙ্গে ক্ষণিকের অপূর্ব স্বপন

নিশার তিমির-মাঝে মিলায় যেমন।






 ২৩ আশ্বিন ১৩০৬





বিসর্জন








দুইটি কোলের ছেলে গেছে পর-পর

বয়স না হতে হতে পূরা দু বছর।

এবার ছেলেটি তার জন্মিল যখন

স্বামীরেও হারালো মল্লিকা। বন্ধুজন

বুঝাইল, পূর্বজন্মে ছিল বহু পাপ,

এ জনমে তাই হেন দারুণ সন্তাপ।

শোকানলদগ্ধ নারী একান্ত বিনয়ে

অজ্ঞাত জন্মের পাপ শিরে বহি লয়ে

প্রায়শ্চিত্তে দিল মন। মন্দিরে মন্দিরে

যেথা-সেথা গ্রামে গ্রামে পূজা দিয়া ফিরে

ব্রতধ্যান-উপবাসে আহ্নিকে তর্পণে

কাটে দিন ধূপে দীপে নৈবেদ্যে চন্দনে

পূজাগৃহে। কেশে বাঁধি রাখিল মাদুলি

কুড়াইয়া শত ব্রাহ্মণের পদধূলি;

শুনে রামায়ণকথা; সন্ন্যাসী-সাধুরে,

ঘরে আনি আশীর্বাদ করায় শিশুরে।

